
MAMIQ TERI BERIWSHI HAYWANLARDA USHIRASATUǴIN AYÍRÍM 

KESELLIKER  
 

Z.A.Dauletova, B.Orinbaeva, A.Abdirasuliev, A.Nasirov 

Samarqand mámleketlik veterinariya medicinası, sharwashılıq hám 

biotexnologiyalar universiteti Nókis filialı  
 

Qoyanlar hám mamıq teri beriwshi haywanlarda basqa haywanlarǵa uqsap 

hár túrli juqpalı kesellikler menen kesellenedi. Tómende bul keselliklerdiń ishinde 

eń kóp tarqalǵanları hám de eń qáwiplerin kórip shıǵamız. 

QGK (qoyanlardın‟ gemorragik kesselligi). Sońǵı jıllar ǴMDA 

territoriyasında asa qáwipli gemorragik kesellik dep kirgizilgen.  

Bull kesellik Avstraliyada hádden tıs kóbeyip ketken jabayı qoyan hám 

kemiriwshilerdiń jedel hám ǵalaba tárizde qırıp taslaw ushın arnawlı kúsheytirilgen 

virus tárepinen qozǵatılǵan.  

GBK eń birinshi márte 1984 jılda Qıtay hám Xindistan arqalı Vladivostokqa 

kirgenligi belgili.  

Qoyannıń záhárleniwi kórnisinde óte keskin keshetuǵın bull kesellik 

nátiyjesinde ólim menen tez juwmaqlanıwı múmkin, onıń klinikasın anıqlawdıń 

imkaniyatı deyerli joq.  

Salamat kóringen qoyanlar pútin baslı ferma yamasa topar quramında qırılıp 

ketedi. Jarıp kórilgende silekeyli traxeyada, bronxada hám ókpelerinde qan 

qwyılǵan kishi tochkalar, ayrımlarınıń isheklerinde bolsa biraz qan qwyılıw 

belgileri, asqazanları jemge tolı halda bolıwın baqlawǵa boladı. 

Kesellikke qarsı gúresiw. Kesellik qozǵatıwshı virus kirgen vaktsina 

qollanıladı, bul vaktsina qoyannıń gemorragik keselligine qarsı 1,5-3 aylıq 

qoyanǵa bir mártebe 5 ml dozada, dumqoza tárepinen bulshıq etlerine jiberiledi.  

Kesellik qozǵatıwshıǵa tásirlenbeslik (immunitet) qásiyeti qoyan 7 ayǵa 

tolǵanǵa shekem dawam etedi. 

Miksomatoz. Silekeyli qaplamınıń shamallawı, artqı tesik, jınısıy aǵzası, 

bas, qulaqları isip ketiwi menen baqlanatuǵın viruslı kesellik. Bunnan tısqarı 

irińlengen formaları payda bolıwıda múmkin.  

Qoyannıń bull kesellikke shalınǵanda ólim menen juwmaqlanıwı 100 % teń. 

Bull kesellike úy hám jabayı qoyanlar tásirsheń bolıp, qozǵatıwshı derek sıpatında 

kesel hám kesellenip ótken qoyan xızmet etedi. Keselliktiń rawajlanıwında shıbın, 

búrge hám biytler áhmiyetli rol oynaydı. 

Kesellik belgileri. Jasırın dáwiri 5-7 kún. Dáslep irińli konyuktivitti baqlaw 

múmkin. Qoyan kirpikler jabısıp, irińli aǵım payda boladı, dem alıwı qıyınlasadı. 

Keselliktiń aldın alıw hám qarsı gúresiw. Tiykarınan shetten alıp kelingen 

qoyan karaetinnen ótkeriliwi kerek, kesellik qozǵalıwı menen kesellengen qoyan 

dárhal soyılıwı kerek, góshi qaynatılıp ulıwma tártipte satılıwı múmkin. Barlıq 

qoyanlar emleniwi kerek. 

Stomatit. Bul kesellik júdá qáwipli hám juǵımlı bolıp, onı ádette mayda 

juqpalı viruslar payda etedi. Bul kesellikke 3 ayǵa tolmaǵan qoyan gójekleri 

ushırasadı.  

Kesellik penen eń dáslep bir gójek kesellenedi, soń ol onı hámme gójeklerge 

juqtıradı. Bul kesellik penen awırǵan qoyan gójekleriniń awız quwıslıǵındaǵı 

túkirik bezleri zıyanlanıp, qızarıp isingen boladı.  

Awzınan suyıqlıq aǵıp, awzın ayaqlrı menen tınıshsız túrde tırnap, barlıq 

denesin suwlaydı. Qoyanlardıń ishteyi kemeyedi, háreketi azayadı, as qazannıń 

iskerligi buzıladı. Ulıwma alǵanda kesellik 10-12 kúnge shekem dawam etedi.  

Bul keselliktiń aldı alınıp, óz waqtında emlembese úlken zıyan keltiredi.  

Kesellikke qarsı gúresiw. Kesellengen qoyannıń awzı boslıǵına 1-2% mıs 

sulfat ertipesi, kaliy permanganattıń 0,1-0,2% eritpesi, furatsilinniń 1:5000 ertipesi 

menen juwıp tazalanadı. Bunnan basqa da qosımsha ilajlarǵa tazalıqtı saqlaw, 

awqattıń ratsionın jaqsılaw hám olardı saw qoyanlardan bóleklep alıw.  

Pasterillyoz. Bul kesellikte tez tarqalatuǵın qáwipli hám juqpalı 

keselliklerdiń biri esaplanadı.  

Bunday kesellik penen tek qoyanlar ǵana awırıp qoymastan teri beriwshi 

haywanlar, iri shaqlı qara mallar, qoy-eshkiler, shoshqalar hám tawıqlar da 

kesellenedi. Bul kesellikti payda etiwshi, yamasa qozdırıwshı mikrobları 

atmosferalıq hawa arqalı awızǵa, murın suyıqlıǵına, dáretine, sidiklerine ótip tez 

tarqaladı.  

Bul kesellik penen bir qoyan kesellense, ol 4 sutkanıń ishinde hámme 

qoyanlarǵa juqtıradı. Keselliktiń dáslepki klinikalıq belgileri: kesellengen 

qoyannıń awqatqa ishteyi tómenleydi, dem alıwı jiyilesip qıyınlasadı, ishi ótedi, 

murınınan silekey aǵadı.  

Dene temperaturası 41
0
S qa shekem kóteriledi. Bunday belgiler basqa 

kesellik penen awırǵan qoyanlarda da ushırasadı. Sonlıqtan onı anıqlaw ushın 

kesellengen qoyannıń óligin jarıp tekseriw jumısların alıp barıw kerek. Sebebi 

qoyan anıq sol kesellik penen awırǵan bolsa, onda onıń tamaǵında, ókpesinde, 

júreginde, talaǵında, bawırında, isheginde hám basqa organlarında qan tamırları 

hádden tıs keńeyip, denege qan quyılıw belgileri seziledi.  

Keselliktiń aldın alıw. Rayonnıń yamasa sol xojalıqtıń veterinar vrachı 

járdemi menen qoyanlar usı kesellikke qarsı arnawlı islenip shıǵılǵan tayın 

suyıqlıq penen vaktsinatsiya isleniwi kerek.  

Kesellik juqtırǵan qoyanlar basqa qoyanlardan tez bóleklenip, baǵılatuǵın 

orınları arnawlı suıyqlıqlar menen dezinfektsiyalanadı. Jańa kesellengenleri 20 

mg/kg muǵdarında terramitsin menen kúnine bir ret shanshıladı. 

Eymerioz (koktsidioz). Tiykarınan jas qoyanlarda baqlanatuǵın ótkir 

invaziyalıq kesellik.  

Bunda qoyanlar azıp ketedi, ish ketiwi, kemqanlıq, qarın kóleminiń 

irileniwi, tamır tartıwı hám ǵalaba qırılıp ketiwi baqlanadı. Bul kesellik jıldıń ıssı 

hám joqarı ıǵallıq máwsimlerinde qozǵaladı. 

Keselliktiń belgileri. Jas qoyanlarda ishteyi joq boladı, ósiwi hám 

rawajlanıw páseyedi. Defekatsiya tezlesedi, dáreti qan hám silekey aralas shıǵadı, 

qarnı hám bawırı úlkeyip ketedi.  

Qoyanlarda tamır tartıw, basın artına taslaw, artqı ayaqların sozıp aldınǵı 

ayaqları menen júziw háreketlerin orınlaw jaǵdayları baqlanadı.  

Emlew usılları. Kesellengen qoyanlarǵa sulfadimetoksin yamasa 

sulfapiridazin (100 mg/kg) tayarlanıp, beriw aralıǵı 3 kúnnen hár biri 5 kúnnen 

dawam etetuǵın eki basqıshta monomitsin menen intensivlestireledi.  

Quramında koktsidiostatik zatı bar bolǵan premiksler jemge aralastırılıp 

berilgende emlew ónimdarlıǵı jánede asadı. 

Końyunktivit (kóz keselligi). Kózdiń mexanikalıq jaraqatlanıw, oǵan shań 

yamasa basqa deneniń tiyiwi, ximiyalıq zatlardıń tásiri hám qoyan jeminde A 

vitamini jetispesligi aqıbetinde payda boladı.  

Końyunktivit formaları kózdegi silekeyli perdeleriniń irińlesiw yamasa 

zaqımlasıwı kórnisinde boladı.  

Birinshi formada kózler kúshli qızarıp, kóp muǵdarda ajıratılǵan iriń 

qabaqların ashtırmay jabıstırıp taslaydı.  

Ekinshi formasında qoyan kózindegi perdelerdiń qızarıwı, isiwi hám jas 

shıǵıwı kózge taslanadı. 

Kesellikti emlew. Kózdegi silekeyli perdelerdiń zaqımlanıwı kórinisindegi 

końyunktivitti emlew ushın qoyan kózi 2% li borat kislotası menen juwılıp, oǵan 

2-3 tamshı rux eritpesi tamshıları tamızıladı. Końyunktivittiń irińlesken 

kórinisindegi formasın emlewde bolsa qoyan kózi 2% li borat kislotası menen 

juwıladı, silekeyli perdelerine 2-3% li yodform yamasa borat súrtpesi súrtiledi. 

Múyiz perde jaralanǵanda kalomel poroshogi menen islew beriledi.  

Stafilokokkoz. Bul kesellik túri menen adam hám barlıq túrdegi 

haywanlarda keselleniwi múmkin. Ásirese bul kesellik qoyanlarda tez-tez payda 

bolıp turadı.  

Keselliktiń bul túri kesellengen haywanlardan juǵadı, ásirese qoyanlar bir-

biri menen talasıp, terisi zıyanlansa, sol jerden bul keselliktiń mikrobı onıń 

denesine ótedi.  

Mikroblardıń túsken jeri qızarıp isedi, yamasa irińli jara payda etedi. 1-3 

kúnlik gójeklerdiń ishinde de bul kesellik penen kesellengenleri ushırasadı.  

Olardıń denesinde tarıday mayda - mayda irińli jaralar payda boladı. Olar 

kem-kemnen bir-biri menen qosılıp ǵoza shańǵalaǵınıń úlkenligindey boladı.  

Olardıń mikrobı sol haywannıń qanına da ótip, ishki organlarnan - ókpe, 

bawır, búyreklerdi de zıyanlaydı hám ólimge alıp keledi.  

Keselliktiń aldın alıw. Bul kesellik belgileri payda bolǵanların basqalarınan 

bóleklep alıw, payda bolǵan jaralarǵa penitsillin, streptomitsin, tsinka, propolis 

mazları súrtiw hám penitsillin, streptomitsin (20-25 mıń ED) bitsillin (30-35 mıń 

ED) preparatları hár bir kilogramm salmaǵına tuwra keletuǵın shamada bulshıq et 

arasına kúnine bir márte jiberiledi.  

Haywan denesindegi dáslepki payda bolǵan jaralar kampora suwıqlıǵı 

menen juwıladı. 

Tuberkulez. Bul kesellik eń uzaq dawam etetuǵın, bir-birine kesellik 

mikrobın tasıwshı tayaqshaları arqalı ótetuǵın kesellik.  

Bul kesellik penen adamlar, sharwashılıq hám jabayı haywanlar da 

kesellenedi. Sonlıqtan bul kesellik biziń jaǵdayımızdaǵı eń keń taralǵan kesellikler 

qatarına jatadı.  

Bul kesellik qoyanlarǵa kesellengen mallardıń sútin ishiwden, kesel 

adamlardan, haywanlardan hár túrli jollar menen ótedi.  

Bul keselliktiń tayaqshası qálegen organda kesellik payda etedi. Eger bul 

kesellik tayaqshası qoyanlardıń ókpesinde payda bolǵan bolsa, qoyanlar azadı, dem 

alıwı qıyınlasadı hám jóteledi.  

Eger kesellik qoyan isheginde payda bolǵan bolsa, awqatqa qábileti 

kemeyedi, ishi awırıw payda boladı, azadı.  

Ulıwma alǵanda bul kesellik qoyanlarda 3-4 ay dawam etedi. Qoyanlarda 

bul kesellikler sezilse, bunday qoyanlar joq etilgeni maqul. Sebebi, bul kesellikti 

emlew múmkinshiligi bolǵanı menen ol uzaqqa sozıladı, bul qoyannıń ózine túser 

bahası qımbatlanadı hám onnan payda bolǵan tólleri de sapasız boladı. 

Úy qoyanlarında joqarıdaǵı aytılǵanlardan basqa da bir neshe kesellikler 

gezlesedi. Ásirese bul kesellikler qoyanlardıń asqazan hám isheklerinde boladı. 

Strigushiy lishay (temirew). Bul kesellik qoyan hám mamıq teri beriwshi 

haywannıń terisinde payda bolıp, olardıń terisin zıyanlaydı hám júnleriniń túsiwine 

alıp keledi.  

Bul kesellik barlıq úy haywanlarında, jabayı haywanlarda hám adamlarda da 

ushırasadı.  

Bul kesellikti payda etetuǵın kenelerdiń máyekleri sırtqı jaǵdayda 10 jılǵa 

deyin ólmey tiri halında jasay aladı. Ol keselliktiń dáslepki belgileri tómendegishe 

boladı: eń dáslep terisinde kishkene aq quwaq (daqlar) payda bolıp, soń sol jerdiń 

júnleri qırshılıp túse baslaydı, kem-kemnen ol jer úlkeyip temirewge aylanadı hám 

hákke usaǵan óli qabırshaq penen qaplanadı. Bular eń dáslep murın, kóz-qulaq, 

moyın hám tabanlarında payda boladı.  

Emlew usılları. Bunday awırıwdıń aldın alıw ushın kesellengen haywanlardı 

basqalarına tez bóleklep taslaw hám olardı emlew ilajların kóriw kerek.  

Olardıń keteklerin, paydalanǵan buyımların hák eritpesi hám formal-

degidtiń 2% li eritpesi menen dezilfektsiyalanadı. 

Joqarıda atları kórsetilgen keselliklerden tısqarı qoyanlarda pododermatit, 

dem alıw aǵzalarınıń keselleniwi, asqazan-ishek kesellikleri, ishektiń buralıp 

qalıwı usaǵan kesellikler ushırasadı. 

